
Liewe gemeente

Kersfees gaan oor liefde, God se liefde en ons liefde. Hy het mens geword sodat Hy ons fisies kon aanraak met sy liefde. Jesus het vir ons gewys dat liefde baie meer is as om net te sê ek is lief vir jou. Dis woorde ook, maar nog veel meer, dis ook dade, geskenke (om te gee), tyd en liefdevolle aanraking. Liefde is 'n keuse en omdat God ons eerste lief gehad het en ons sonde vergeef het kan ons ook mekaar lief hê.

Kerstyd is 'n geleentheid om die vlam van liefde weer aan te blaas, as mens 'n vuur nie bly stook nie gaan dit dood. Kyk of julle nie fokus kan gee aan die 5 tale van liefde nie. Kry een van Gary Chapman se boeke en toets julleself aan sy vraelyste om te bepaal wat julle primêre tale is. Dit is nogal pret om dit by jouself en ander te ontdek.

Doen die volgende:

Kwaliteit tyd met mekaar: In die kar kan beurte gemaak word om na mekaar se musiek te luister. Doen iets lekker saam. Kyk mooi DVD soos Letters to God, storie van seun wat kanker gehad het en sy briefies vir God gestuur het. 

Maak iets van die kersboom, speel mooi kersmusiek, gesels en lees elke aand 'n deel van die Kersverhaal. Lukas 1-2 bied nogal baie om oor 'n tyd te lees. Matt. 1:18 en verder vir Matteus se Kersverhaal

Woorde van liefde: Dink mooi hoe ons met mekaar praat, pasop om negatief en afbrekend te wees. Luister na mekaar sonder om mekaar in die rede te val

By die kersboom: Vra vir almal om 'n teks by die geskenk vir 'n betrokke persoon te gee op 'n kaartjie. Lees dan die tekste hard op voordat die geskenke oop gemaak word. As die groep te groot is en julle nie kans sien om tekste vir almal te soek nie, trek dan vooraf name en elkeen gee 'n kaartjie met teks op vir 'n betrokke persoon. Of koop boksie met tekste en deel dit uit en lees hardop. Dit kan ook elke aand by die kersboom gedoen word

Aanraking: Speel met jou kinders, druk jou dogter/seun/pa/ma, loop hand-aan –hand, soen môre en nag, vat hande as bid. Onthou elke mens het 8-10 aanrakings per dag nodig.

[image: image7.wmf] 

Diens: Die opmaak van die kersboom en gereedmaak vir Kersfees is liefdesdiens. Stel lys op waar beurte opgestel word vir huis take om mekaar te help, of doen dit saam. Doen iets vir iemand om daardie persoon te help, dalk vir oupa, ouma. 

Geskenke: Kersgeskenke, dit spreek seker van self. Onthou dat dit nie oor die grote en duursaamheid gaan nie. Die grootste geskenk is jyself  

Mag julle 'n Kersfees vol liefde hê

Piet Botha

Kersfees kom

Voel jy ook nou sy warm liefde

as ons die dag gedenk,

toe Hy sy Seun aan ons gestuur het –

ons grootste Kersgeskenk.

Kersfees kom, Kersfees kom –

gee aan God die eer.

Skenk ons 'n helder Somerkersfees

in hierdie land, o Heer.

So klink 'n deel van die lied deur Koos du Plessis (Somerkersfees) wat ons ook in die kerk sing. 

Ek staan nou-die-dag in 'n winkel en daar is 'n man wat 'n interessante (en duur) item koop. Hy vertel vir die verkoopsdame dat dit sy kersgeskenk is. Hy hou van “gadgets” en as sy vrou vir hom 'n geskenk koop, dan is dit nie noodwendig iets waarvan hy hou nie en dus moet hy dit gaan omruil, wat 'n klomp moeite is. Dus koop hy self vir hom 'n geskenk (waarvan hy hou!), draai dit self toe en gee dit vir sy vrou om weer vir hom op Kersdag te gee. Die verkoopsdame was verslae, maar ek nié. Dis hoe die “waarde” van Kersgeskenke geval het. Dit word net gemeet aan of ek daarvan hou of nie. Dit gaan nie oor die gedagte daaragter, die feit dat die persoon graag iets vir jou wou gee, óf die feit dat ons Jesus se geboorte herdenk nie. Dit gaan oor Rand en sent (vir die winkeleienaar) en waarvan ék hou (of nié hou nie). 

MAAR waaroor gaan Kersfees eintlik? Is dit wanneer ons Christus se koms na die aarde herdenk? Is dit wanneer ons raaksien dat daar ander mense is wat nie werklik Kersfees vier soos ons dit doen nie, omdat hulle nie kos en geskenke het om dit mee te vier nie? 

Kersfees is eintlik 'n tyd om “Dankie” te sê – dankie vir alles wat ons as vanselfsprekend aanvaar, maar wat vir ander mense nié so vanselfsprekend is nie – kos, klere, 'n gelukkige huisgesin, die feit dat ek kan sien, hoor, loop, sommer net gesond is ..... dinge wat ek dikwels aanvaar asof dit my “reg” is (o ja, ook my verhouding met Jesus).

En skielik kyk jy en sien ander mense wat nie so “bevoorreg” is nie (en dalk hóór jy Jesus se stem):

35 want Ek was honger, en julle het My iets gegee om te eet; Ek was dors, en julle het My iets gegee om te drink; Ek was ’n vreemdeling, en julle het My gehuisves; 36 Ek was sonder klere, en julle het vir My klere gegee; siek, en julle het My verpleeg; in die tronk, en julle het My besoek.’ 

Waar ...?

40 En die Koning sal hulle antwoord: ‘Dit verseker Ek julle: Vir sover julle dit aan een van die geringste van hierdie broers van My gedoen het, het julle dit aan My gedoen.’ 

Wanneer mens die boek The Shack (William P Young) lees, kom jy tot stilstand met die groot vraag: Wat het ek gedoen om soveel genade te ontvang? Die antwoord is NIKS! Ek kan niks verdien nie, maar net vir dit wat die Here vir my gedoen het (met Jesus se geboorte, maar ook Sy kruisdood én opstanding) DANKIE sê!

Ons het weer gedurende die afgelope jaar die genade van ons Here op verskillende maniere beleef. Soms het mense krisistye beleef, maar Hy het ons daardeur gedra (en Hy gebruik ons om mekaar daardeur te dra). Soms het ons vrae gehad, maar Hy was altyd daar – Hy het ons nooit in die steek gelaat nie. 

Kom ons wys ons dankbaarheid – daar waar iemand siek is; daar waar iemand stukkend is omdat sy/haar huwelik stukkend is; waar daar 'n krisis van 'n aard is wat die Here jou laat raaksien. Hy wil jou gebruik om Sy hande en voete te wees – jy moet net beskikbaar wees!

Dít is hoe mens vir die Here kan dankie sê vir Sy genade! 
Jesus sê: “Ek verwag barmhartigheid, nie offers nie.”

Barmhartigheid  beteken doodgewoon om met ander oë na mense te kyk - om figuurlik gesproke, binne in iemand anders se vel te klim, dinge deur sy/haar oë te sien, dinge met sy/haar gedagtes te dink, dinge te ervaar soos wat hy/sy dit ervaar, dinge te voel met sy/haar gevoelens.

Eintlik is dit nogal baie gevra!! Dit vra dat jy sal omgee! Dit vra dat jy met die liefde van Jesus na ander mense sal kyk en met die liefde van Jesus hulle sal aanraak. Dit vra dat jy kwaliteittyd aan mense sal spandeer. Dit vra van jou dat jy opregte woorde van liefde aan hulle sal sê. Dit vra dat wanneer jy geskenke gee, dit iets van jouself sal wees wat jy gee, iets uit jou hart. Dit vra dat jy dit wat jy vir ander doen, sal doen omdat jy wíl, omdat jy dit met die gesindheid van Jesus in jou hart doen.

Liefde en genade – dis wat ek en jy hierdie Kerstyd moet dóén! Dís die kersgeskenke wat ons moet uitdeel.

Ds Robert

’n Geseënde Kersfees en ’n wonderlike 2011 aan elkeen van julle en BAIE DANKIE aan elkeen wat ons in hierdie jaar so wonderlik ondersteun het!! 

Mag die genade van ons Here Jesus Christus en die liefde van God ons Vader en die bystand en teenwoordigheid van die Heilige Gees elke oomblik met julle almal wees.

Liefde,

Robert, Marlia en Dawie

Die volgende kindertjies is gedoop:

 7 November 2010


 Angelique Keulder

5 Desember 2010


Zandre Hanekom

Baie geluk.

Dierbare vriende en gemeentelede

Ek wil graag my ondervinding met prostaat-kanker met julle deel.  Ek is nie die beste van skrywers nie maar ek die paadjie wat God saam met my geloop het, vertel. 

Ek is vroeg in Julie met ernstige prostaat-kanker gediagnoseer.  My PSA telling (kanker risiko vlak) was ‘n vreeslike 89.6 waar ‘n normale telling tussen 0 en 4 moet wees!  Die uroloog het my dadelik op medikasie geplaas. Die kanker was reeds buite my prostaatklier en was nie opereerbaar nie.  Ons was platgeslaan van skok.  Ek het begin dink aan my begrafnis.  Toe ek weer nugter begin dink het, besef dat daar net met hulp van BO deur hierdie ding kan kom en dadelik die HERE gevra om  asseblief saam met ons die paadjie te loop.  Almal wat ek ken en ook nie ken nie het saam met ons gebid en een maand na die eerste bloedtoets het my PSA telling gedaal na 42 toe, wat nog baie hoog was maar daar was nou hoop en die besef het deurgedring dat GOD wel saam met ons stap.  Ek is deur vriende verwys na ‘n baie goeie uroloog in Pretoria (Dr. Lance Coetzee) en ons het vir ‘n tweede opinie ‘n afspraak gemaak.  Hy het bevestig wat ons reeds geweet het maar hy het toe drastiese maatreëls voorgestel.  In tussen het ons op ons knieë gebly en vir uitkoms gevra wat wel gebeur het en ek het toe ‘n drastiese operasie (Bilaterale Orgiodektomie) ondergaan en is op verdere hormoon behandeling geplaas.  Vir die volgende 3 weke was die angs amper ondraagbaar want toe sou ek weer vir ‘n bloedtoets gaan om te sien of die operasie ‘n sukses was.  Die telling het gedaal na 5.8!  Prys die HERE!  Sy genade is groot.  Ek moes toe weer die dokter sien in Desember maar ek kon nie so lank wag om my PSA telling te weet nie en het ‘n maand na die laaste bloedtoets weer my bloed laat toets.  My telling was 0.63 en ek het weer deur -geslaap!  As ek enige twyfel gehad het oor SY genade en liefde dan was dit nou die bewys dat GOD nooit slaap nie.  Hiermee dank ek weereens ALMAL vir hulle gebede, liefde en ondersteuning.  Ek weet  SY wil sal geskied en HY sal die hele pad saam met ons stap.

Andre en Lorraine Dippenaar

Liewe Ds. Piet en Ds. Robert, Kerkraad en al ons broers en susters.

Hiermee wens ons om julle te bedank vir al die jare wat ons saam met julle was.  Daar was beslis meer gelukkige jare as hartseer jare.  Ons kinders het Sondagskool toe gegaan, is voorgestel en aangeneem.  Hulle is getroud en hulle kinders laat doop in Brackendal.  

Baie dankie vir al die gebede met Reg se kanker.  Sy bloedtelling is amper laag.  Hy sal met God se genade volkome herstel.  Ons neem swaar afskeid maar sal van tyd tot tyd weer inloer.

Ons verhuis na Van Dyk Park in Boksburg.

Mag die Here Brackendal gemeente ryklik seën.  

Liefde groete

Reg en Linda Taylor

Baie geluk aan die volgende jongmense wat op   Oktober Belydenis van geloof afgelê het:

	Shene
	Barkley

	Chantelle
	Bezuidenhout

	Bertus
	Botes

	Hendrik
	Burger

	Johan
	Coetzee

	Werner
	Griessel

	Wenzel
	Griessel

	Quintis 
	Henning

	Adrian
	Hilscher

	Elize
	Human

	Juan-Pierre
	Kruger

	Juan
	Le Grange

	Sylise
	Marais

	Chanye Michelle
	Marx

	Anrichelle
	Nortje

	Mart
	Olckers

	Mia 
	Roberts

	Ruaan
	Schreiber

	Wessel
	Strydom

	Christel
	Van den Berg

	Pierre
	Van Jaarsveld

	Damian
	Viljoen

	Philippus
	Von Wielligh

Baie dankie vir almal wat gereelde bydraes gee.  Dit word baie gewaardeer.  Die volgende Brackendaller sal in Februarie 2011 verskyn.  U is welkom om bydraes in te stuur na beppieden@gmail.com  of om dit by die kerkkantoor in te gee.

‘n Geseënde Kersfees en ‘n voorspoedige 2011

Ek is so opgewonde want dit is een van die dae Kersfees, wat beteken, ons vier Liewe Jesus se geboorte dag.  En dit is so ‘n vrolike tyd van die jaar, dit is dan ook somer in Suid-Afrika.  Weet julle maats vir my is dit die heel mooiste om in die aand as dit donker na al die sterretjies te kyk.  En weet julle, dit is ook deur ‘n ster, “die Bethlehem Ster” wat sterrekykers vir Jesus opgespoor het.





DIE STERREKYKERS BESOEK JESUS

 In ‘n ver land, ver van Bethlehem, het daar sterrekykers gebly.  Hulle het ‘n nuwe ster in die ooste gesien.  Die sterrekykers het besluit om die lang pad te volg wat die ster vir hulle gewys het.  In Jerusalem het hulle gevra waar die nuwe Koning van die Jode gebore is.  Hulle het gesê:  “Ons het Sy ster in die ooste gesien en ons het gekom om aan Hom hulde te bewys.”  Die ster het hulle gelei na Bethlehem, na die huis waar Jesus en Sy Mamma Maria was. Toe hulle Hom sien, het hulle neergeval en Hom gedien.  Hulle maak toe hulle reissakke oop en haal pragtige geskenke vir Hom uit.  Daar was goud, wierook en mirre.  Die sterrekykers was baie bly dat hulle Jesus gekry het.  Hulle het daarna weer teruggegaan huis toe.


GEBED:
Heer, as ek na die sterre kyk, help my om te onthou dat daar ‘n spesiale ster  

                        was wat vir die sterrekykers gewys het waar Jesus was.

Amen

Kleur die sterre wat eenders lyk en ewe groot is, dieselfde in:








Liewe maats, ek wens vir julle ‘n baie geseënde Kersfees en ‘n baie voorspoedige 2011 toe.

Groete in Christus – Manie Muis


Die volgende uitreik-aksies is die jaar onderneem:

1. Kas – 41 Paar skoene is aan Laerskool Voorbrand Geskenk

2. Lochvaal – R1000,00 is bygedra om vensters te vervang.

3. Orion Laerskool – R372,55 se kos is aangekoop en aan hulle geskenk.

4. Winterhoop – ‘n Donasie van R1000,00.

5. Kaartjies gevangenis – 500 Seëls ter waarde van R1200,00.

6. Verenigde Gereformeerde Kerk Edenpark – R1000,00 Donasie vir Voedings-projek.


Erediens tye : 9:00 en 18:00

Tydens vakansie is daar geen aanddiens nie.

Spesiale dienste:

KERSDIENS
   
25 Desember 
08:00

OUJAARSDIENS
31 Desember  18:00

BROOD VAN DIE LEWE

Corina den Oudsten

volg die Saad op die pad

die Brood van die lewe

wat my na my asem laat snak.

Volg die Krummels op die pad

voor die kraaie posvat.

Stap die stofpad van die lewe,

die kronkels, die draaie,

wat my na Liefde laat strewe.

Klim oor rotse in my pad om na die Liefde te soek.

Die Liefde wat wag

soos ‘n dief in die nag

om my hart te steel

en nooit terug te gee.

Die Brood van die Lewe wat my asem wegvat.

Al loop ek deur die donkerste woude,

die oë wat honger na my staar

en wag.

Al loop ek my vas

in die strate van die doolhof,

hou moed,

bly sterk,

moenie twyfel nie.

Hy wat liefde is,

Hy hou my hand vas,

Hy lei en beskerm my en bewaar my.

Hy tel my op,

as die rots te groot was

en ek daaroor struikel,

Hy vee die trane af wanneer storms woed,

Hy lei my veilig deur die strate van die doolhof,

en wag geduldig as ek my eie pad volg en my kop stamp.

Hy vul my met liefde,

sodat ek ‘n lewensmaat kan vind;

een wat saam met my stap,

en my hand vat,

sodat ons saam eendag in die son kan stap,

net die Liefde wat ons wesens vul.

Die Brood van die Lewe wat my asem wegvat.



	
	 JUNIE 2010 
	 JULIE 2010 
	 AUGUSTUS 2010 
	 SEPTEMBER 2010 
	 OKTOBER 2010 

	BANK OPENINGSALDO: BATIG / (OORTROKKE)
	(14,098.25)
	   -40,845.95 
	    -32,630.31 
	       3,816.99 
	    29,298.11 

	INKOMSTE
	
	
	
	
	

	MAANDELIKS 
	     66,458.00 
	     67,130.00 
	      71,410.00 
	     77,598.00 
	    85,800.00 

	TIENDE MAAND 
	                     -   
	
	
	
	      5,500.00 

	EREDIENSTE 
	     10,095.00 
	     14,159.00 
	      22,932.50 
	     15,772.50 
	    22,416.00 

	ANDER 
	        1,113.32 
	     31,182.40 
	      50,080.55 
	     41,331.00 
	      1,310.43 

	TOTAAL
	77,666.32
	  112,471.40 
	    144,423.05 
	   134,701.50 
	 115,026.43 

	
	
	
	
	
	

	UITGAWES
	
	
	
	
	

	SALARISSE 
	82,833.59
	     83,626.49 
	      80,338.00 
	     79,405.44 
	    80,581.27 

	SINODAAL EN RING 
	        7,294.00 
	       5,976.72 
	        9,794.00 
	       8,990.00 
	      9,143.00 

	RENTE EN DELGING 
	        1,777.02 
	       1,777.02 
	        1,777.02 
	       1,777.02 
	      1,721.42 

	ADMINISTRASIE 
	     12,509.41 
	     12,875.53 
	      16,066.73 
	     19,047.92 
	    16,656.48 

	TOTAAL
	104,414.02
	  104,255.76 
	    107,975.75 
	   109,220.38 
	 108,102.17 

	KONTANT IN- /  (UITVLOEI)
	(26,747.70)
	       8,215.64 
	      36,447.30 
	     25,481.12 
	      6,924.26 

	
	
	
	
	
	

	BANK SLUITINGSALDO: BATIG / (OORTROKKE)
	(40,845.95)
	   -32,630.31 
	        3,816.99 
	     29,298.11 
	    36,222.37 

	
	
	
	
	
	


	Aandag word gevestig op die kontant-uitvloei per maand tot en met Oktober 2010. 

	

	Ons het baie donasies ontvang en daarvoor sê ons ook baie dankie. Die tiende-maand bydrae het ook begin inkom en sal ook help om ons kontantposisie te verbeter.

	Ons kontantposisie is nog nie heeltemal oor die langtermyn opgelos nie.

	

	Ons doen steeds 'n ernstige beroep op die gemeente om hul maandelikse bydrae gereeld te betaal en waar moontlik te hersien.

	

	Finansiële-kommissie

DOOP

BELYDENISAFLEGGING





BRACKENDALLER

Teks om te onthou


Mattheus 2:10





Toe hulle die ster sien, was hulle baie bly.





MANNAPROJEK





EREDIENSTE

FINANSIES

